
ասելով. «Տէ՛ր Գրիգոր, որ զսաստիկ մէգ ամբարշտութեանն մեղաց մերոց 
մերժեալ1 փարատեցէր յաշխարհէս Հայոց, փարատեա՛2 եւ զիմ սաստիկ 
մէգս տրտմութեանս ի սրտէս, եւ շնորհեա՛ ինձ զանձկալի3 զեղբայրն իմ տե-
սանել առողջ առ իս. քանզի հնարաւոր է Աստուծոյ ամենայն, եւ զքո խնդիր 
քաջ ախորժելով կամի լսել եւ կատարէ»։ 7 Եւ այսպէս մեծաձայն բարբառով 
եւ ողբալով աղաղակեաց Կամսարականն Ներսեհ առ այրն Աստուծոյ Գրի-
գորիոս. ոչ թէ բերանով բարբառէր, այլ սրտիւն աղաղակէր։ 8 Եւ նորա 
լուեալ վաղվաղակի ասաց ցՔրիստոս. եւ Փրկչին Աստուծոյ անդ եւ անդ հա-
նեալ զկապեալն Հրահատ ի շրջափակ զգուշութենէ պահապանացն, արձա-
կէր խաղաղութեամբ առ սիրելի եղբայրն իւր եւ յաշխարհ։ 

9 Յայնժամ տեսեալ զաներկիւղապէս եւ զքաջաբար ելս Կամսարակա-
նին Հրահատայ` զաւրագլխին Արեաց Միհրանայ եւ այլ աւագանւոյն որ ընդ 
նմա էին` հրաման տային ածել զերանելի սեպուհն Սիւնեաց զՅազդ ի նմին 
աւուր զառաջեաւ իւրեանց։ 10 Եւ սկսան սաստիւ4 խաւսել ընդ նմա եւ պա-
տուհասել. «Ոչ է, ասեն, հնար կեալ մարդոյ, որ բազում վնասս եւ չարիս առ 
իւր իսկ նմանի մարդիկ5 գործեալ իցէ, թող թէ առ տէրն Արեաց, որ աս-
տուածանման է եւ իշխանութիւն ունի ի վերայ ամենայն մարդոյ սպանանել 
եւ կեցուցանել։ 11 Արդ` զվնասակարն Հրահատ եւ զարժանին բազում մա-
հուց, զոր ըստ նորա չար գործոցն պաշարեալ մեծ փառացն արքայից ար-
քայի` ետ ի ձեռս մեր, զոր եւ մեք թէպէտ եւ խնայել կամեցաք եւ ապրեցու-
ցանել, սակայն իւր մահապարտութեան գործոցն որսացեալ զայրն` չետուն 
լինել նմա արժանի թողութեան, այլ վաղ եւ կամ անագան կորուսանեն զնա. 
քանզի ի մեծ եւ ի հզաւր իշխանէ ոք փախուցեալ` հազիւ կարէ զանձն թա-
քուցանել6, թող թէ փախուցեալն յաստուածոցն ո՞ւր կարէ թաքչել եւ ապրել։ 
12 Արդ` եւ դու ընկեր նորին չար գործովք մահապարտութեամբ` ոչ իւիք կա-
րես գտանել հնարս փրկութեան անձինդ եւ ապրել, բայց թէ ապաւինեալ ի 
կրակ` պագանիցես երկիր արեգական, եւ նոցա բարեխաւսութեամբ գտա-
նիցես7 թողութիւն ի թագաւորէն, եւ կեցցես։ 13 Եւ մեք խնայելով ի քեզ` 
տամք զայսպիսի խրատ քեզ. վասն զի կամիմք զկեանս քո եւ ո՛չ մեռանել»։ 
14 Ի սոյն միտս յաւժարեցուցեալ գրգռէր բազում անգամ պատգամաւորաւք 
եւ թղթովք, էր երբէք եւ յորժամ ինքն առ աւագսն Պարսից լինէր ի բանակի, 

